
کفر اور اسکا اخروی انجام
ڈاکٹر سید حسن الد ین احمد

پيوريا ۔ الينآۓ ۔ امريکا
             عام طور پر لا دينی اور مغربی تہذ يب کے پروپگنڈ ے سے متاثر مسلمان بھی يہ سمجھنے لگے ہيں کہ اخروی زندگی ميں ہر وہ شخص انعام پائيگا جو اس فانی زندگی ميں عمل صالح کرتا ہے خواہ وہ مسلمان ہو يا نہ ہو ۔ دوسرے معنوں ميں  اس نظریے کو عام کرنے کی کوشش کی جا رہی  ہے کہ اخروی انعام کی بنياد صرف عمل صالح ہے ۔ سب اللہ کے بندے ہیں جسکو چاہے بخش دے اور جسکو چاہے سزا د یدے اور  اسکےلیے  مسلم اور کافر کی کوئی تمیز نہیں ۔ ليکن قرآن ہميں يہ بتاتا ہے کہ اگر عمل صالح کرنے والا مؤمن نہيں بلکہ کافر ہے تو اللہ نہ صرف يہ کہ اسکے عمل کو قبول نہيں کرتا بلکہ اسکے کفرکی وجہ سے وہ اسے آخرت ميں سزاواربھی ٹہراتا ہے ۔ اس مقالے میں ہم قرآنی آيات کی روشنی ميں  ان "مدافعین" کفر کی غلطی کا تفصيلی رد درج ذ یل نکات کی صورت میں کريں گے ۔
1۔ "مدافعین" کے دلائل اور انکا تجزیہ
2۔ کفر کیا ہے؟
3۔ کافر کے عمل صالح کی حقیقت 
"مدافعین" کے دلائل اور انکا تجزیہ: بعض لوگ البقرہ کی ايت نمبر 62 اور درج ذیل ايت 

إِنَّ الَّذِينَ ءَامَنُوا وَالَّذِينَ هَادُوا وَالصَّابِئُونَ وَالنَّصَارَىٰ مَن ءَامَنَ بِاللهِ وَاليَومِ الآخِرِ وَ عَمِلَ صَالِحًا فَلاَ خَوفٌ عَلَيهِم وَلاَ هُم يَحزَنُونَ (المآئدہ 69)

(مؤمن ہوں یا یہودی ، صابی ہوں یا عیسائی جو بھی اللہ اور یوم آخرت پر ایمان لاۓ گا اور نیک عمل کرےگا بےشک اسکے لیے نہ کسی خوف کا مقام ہے نہ رنج کا)

سے يہ استدلال کرتے ہيں کہ ہر صالح عمل کرنے والے خواہ وہ يہودی يا عيسائی يا کوئی اورہو کو کوئی خوف اور غم نہ ہوگا ۔ پہلی بات تو يہ ہے کہ يہ دليل ايت کے سبب نزول کی لاعلمی کی بنا پر ہے ۔ درحقيقت يہود اور نصاری کا اپنے اپنے بارے میں دعوی ہے کہ وہ اللہ کی چنيدہ قوم ہيں اور انکے علاوہ کوئی اور جنت ميں نہيں جائيگا 

وَقَالُوا لَن يَدخُلَ الجَنَّةَ إِلاَّ مَن كَانَ هُودًا اَو نَصَارَىٰ  ۗۗ  تِلكَ أَمَانِيُّهُم ۚ  (البقره 111)

(اور وہ کہتے ہيں کہ جنت ميں سواۓ يہود یا نصاری کے اور کوئی نہيں جائيگا ۔ یہ دراصل انکی خواہشات ہیں)

اس طرح اللہ نے اس ايت سے مدافعین کےدعوے کی ترديد کردی ہے ( مزید تفصيل کے ليے         د يکھيے تفھيم القرآن يا عبداللہ يوسف علی کا انگريزی ترجمہ قرآن) ۔
 دوسری بات يہ ہے کہ اللہ نے اس ايت ميں انعام کے ليےعمل صالح کے ساﺘﮭ  ايمان کی شرط بھی عائد کی ہے ۔ اور يہ شرط اسنے باربار ہمارے سامنے رکھی ہے۔ جيسے سور‏ۃ نسآء ايت نمبر 124 ميں فرمايا
وَمَن يَعمَل مِنَ الصَّالِحَاتِ مِن ذ َكرٍأَوأُنثَىٰ وَهُوَمُؤمِنُ ُ فَأُولَـٰٓئِكَ يَدخُلوُنَ الجَنَّةَ وَلاَ يُظلَمُونَ نَقِيرًا○
(اور جوعمل صالح کرتا ہے خواہ مرد ہو يا عورت  بشرطیکہ وہ مؤمن ہے تو وہی لوگ جنت ميں داخل ہوں گے اور انکے ساﺘﮭ ذرہ برابر بھی ظلم نہيں ہوگا)

عمل صالح کے ساﺘﮭ ايمان کی يہ شرط دوسری آيات جيسے النحل (97) ، طہ (112)، انبياء (94) اورغافر (40) ميں بھی د يکھی جاسکتی ہے ۔  گویا اخروی فلاح کے لیے اعمال صالح کے ساﺘﻬ ایمان کا ہونا ضروری ہے ۔ گو کہ ايمان اس مقالے کا مومضوع نہيں ہے مگراسکا اجمالا" جان لينا بھی ضروری ہے کہ عمل صالح کے ساﺘﮭ کيسا ايمان ضروری ہے ۔ مثا ل کے طور پرقرآن نے ايمان کواسطرح بيان کيا ہے

كُلٌ ءَامَنَ بِاللهِ وَ مَلَـٰٓئِكَتِهِ وَ كُتُبِهِ وَ رُسُلِهِ لاَ نُفَرِّقُ بَينَ أَحَدٍ مِّن رُّسُلِهِ ۚ (البقره 285)

(ہر ايک اللہ اور اسکے فرشتوں اور اسکی کتابوں اور اسکے رسولوں پر ايمان لايا " ہم اسکے رسولوں ميں سے ايک دوسرے کے درميان فرق نہيں کرتے")

اللہ عمل صالح کرنے والے کوصرف اسی وقت انعام کا مستحق قرار ديتا ہے جب وہ اس کے سامنے ايسے ايمان کے ساﺘﮭ حاضر ہوگا ۔  

       دوسری بات یہ ہے کہ سورۃ الاعراف ایت نمبر 48 میں اصحاب الاعراف جہنم کے چیدہ لوگوں کو انکی علامتوں سے پہچان کرپکارکرکہیں گے کہ "د ﻴﮐﻬ لیا تمنے، آج نہ تمہارے جتھے تمہارے کسی کام آۓ اور نہ وہ سازوسامان جنکوتم بڑی چیز سمجھتے تھے ۔ اورپھرایت  49 میں انہی سے بات جاری رکھتے ہوۓ گویا ہوۓ 

أَهَـٰٓؤُلآءِ الَّذِينَ أَقسَمتُم لاَيَنَالُهُمُ اللهُ بِرَحمَةٍ ۚ أُد خُلُوا الجَنَّةَ لا خََوفٌ عَلَيكُم وَلآ اَنتُم تَحزَنُونَ ○
(اور کیا یہ وہی لوگ نہیں ہیں جن کے متعلق تم قسمیں کھاکھاکرکہتے تھے کہ ان کوتواللہ اپنی رحمت میں سے ﮐﭽﻬ نہ دے گا ؟ آج انہی سے کہا گیا کہ داخل ہوجاؤ جنت میں تمہارے لیے نہ خوف ہے نہ رنج")
سے وہ لوگ جو کافرکوبھی جنت میں دیکھنا چاہتے ہیں الٹا یہ نتیجہ نکالتے ہیں کہ اللہ نے کافرکو جنت میں داخل کردیا جنکے بارے میں لوگ کہتے تھے کہ وہ جنت میں نہیں جائیں گے ۔ یہ سیاق و سباق سے ہٹکر اپنی مرضی کا مفہوم پیداکرنے کی ایک بڑی جسارت ہے ۔ ایسے ہی لوگوں کے بارے میں اللہ فرماتا بے 

وَ إِن يَرَوا سَبِيلَ الرُُّشدِ لاَيَتََّخِذُوهُ سَبِيلاً وََإِن يَّرَوا سَبِيلَ الغَىِّ يَتَّخِذُوهُ سَبِيلاً ۚ  (الأعراف 146)

(اگر سیدھا راستہ انکے سامنے آۓ تو اسے اختیار نہ کریں گے اور ٹیڑہا راستہ نظر آۓ تو اسپر چل پڑیں گے)
 بعض لوگ بزعم خود يہ دعوی بھی کرتے ہيں کہ ايک کافر کسی کے دﮐﮭ درد ميں شريک ہے ۔ 
وہ کسی کی مالی مدد کرتا ہے ۔ وہ کسی بيوہ کی خبرگيری کرتا ہے وغيرہ جيسے اچھے کام کرتا ہے تو اسکا  اجر و انعام اسکو ضرور ملے گا ۔ اسکا پہلا جواب تو يہ ہے کہ يہ دراصل انکی اپنی بے بنيا د خواہش کا اظہار ہے اس ليے کہ اللہ نے معاملات کے فيصلے اپنے ہاﺘﮭ ميں رکھے ہيں اورکسی کواسکا اختيارنہيں ديا ہے ۔ اللہ فرماتا ہے کہ اسکے فيصلے کسی کی خواہشات پر مبنی نہيں 
لَّيسَ بِأَمَانِيِّكُم وَ لآ أَمَانِيِّ أَهلِ الكِتَابِ ۗ (النِّسَآء 123)
(نہ ہی تمہاری خواہشات پر اورنہ ہی اہل کتاب کی خواہشات پر)
کفر کيا ہے؟   اللہ نے تمام انسانوں کودوواضح گروہ ميں تقسيم کيا ہے 

هُوَ الَّذِى خَلَقَكُم فَمِنكُم كافِرُ ُ وَمِنكُم مُّؤمِنُ ُۚ (تغابن 2)

(وہی تو ہے جسنے تم کو پيدا کيا پھر تم ميں سے ﮐﭽﻬ کافر ہیں اور ﮐﭽﻬ  مؤمن)
ايک گروہ ان تمام انسانوں پر مشتمل ہے جو ايک اللہ اور آخرت اور اپنے زمانے کے رسول اور اسپر نازل کتاب کے علاوہ انسے پہلے گزرے ہوۓ  انبيا اور کتابوں پر بھی ايمان لےآيا ۔ اس گروہ کے لوگوں کو قرآن مسلم (مؤمن) گردانتا ہے اور بقيہ تمام انسانوں کوغيرمسلم يعنی کافر قرار ديتا ہے ۔ اس گروہ ميں بے دين ، دھريے ، مشرک اور اھل کتاب سب شامل ہيں ۔ ہم اب یہ دیکھیں گے کہ يہ گروہ کيوں کافر ہے اور انکی کیا سزا ہے ۔ 

         اللہ تعالی  سورۃ نسآء ميں واضح طور ہميں بتاتا ہے کہ 

إِنَّ الَّذِينَ يَكفُرُونَ بِاللهِ وَرُسُلِهِ وَيُرِيدُونَ أَن يُفَرِّقُوا بَينَ اللهِ وَرُسُلِهِ وَيَقُولُونَ نُؤمِنُ بِبَعضٍ وَ نَكفُرُ بِبَعضٍ وَ يُرِيدُونَ أَن يَتَّخِذُوا بَينَ ذَالِكَ سَبِيلاً ○ أُولـٰٓئِكَ  هُمُ الكَافِرُونَ حََقًا ۚ وَأَعتَدنَا لِلكَافِرِينَ عَذَابًا مُّهِينًا (150-151)

(جہ لوگ اللہ اور اسکے رسولوں سے کفرکرتے ہيں اورچاہتے ہیں کہ اللہ اوراسکے رسولوں کے درمیان فرق کریں اور کہتے ہيں کہ ہم بعض کو مانیں گے اور بعض کو نہ مانیں گے اور کفر وایمان کے درميان ایک راہ اختيار کرنا چاہتے ہيں  تو در حقيقت وہ سب لوگ کافر ہيں۔ اور ایسے کافروں کے لیے ہم نے ذلیل کرنے والا عذاب تیار کررکھاہے)
 اللہ نے يہ بات واضح کردی کہ جو اللہ اور اسکے رسولوں ہی کو نہيں مانتے يعنی بے دين اور دہریے وہ سب کافر ہيں ۔ اسی طرح جو بعض نبيوں کو مانتے ہيں اور بعض کو نہيں مانتے اسی طرح وہ سب بھی کافر ہيں جو اپنے خيال ميں يہ کہکر درميانی راہ نکالتے ہيں کہ سب اللہ کے دين ہيں لھذااختلاف ختم کرو اورسب کی اچھی باتين لے لو اور اسپر عمل کرو ۔ ان سب کے لیے ذلیل کرنے والا عذاب ہے ۔
         اللہ انہيں بھی کافر قرار ديتا ہے جو اللہ کے ساﺘﮭ کسی دوسرے الٰہ کو پکارتے ہيں يعنی شرک کا ارتکاب کرتے ہيں ۔ اللہ نے فرمايا کہ وہ انہیں فلاح نہیں دے گا
وَمَن يَدعُ مَعَ الله إِلَـٰهًا ءَاخَرَ لابُرهَانَ لَهُ بِهِ فَإِنَّمَا حِسَابُهُ عِندَ رَبِّهِۚ إِنَّهُ لاَ يُفلِحُ الكَافِرُِونَ (المؤمنون 117)
(اور جو بغيرکسی دليل کے اللہ کے ساﺘﮭ کسی اور الٰہ کو پکارتا ہے تو بيشک اسکا حساب اسکے رب کے پاس ہے اورکافراسميں کامياب نہيں ہونگے)
         ایک دوسری جگہ اللہ نے فرمایا کہ اسکے ساﺘﻬ کسی کو شریک نہ کرو ورنہ ذلت اور خجالت کے سوا اور ﮐﭽﻬ ھاﺘﻬ نہ آۓ گا

لاَّ تَجعَل مَعَ اللهِ إِلَـٰهًا ءَاخَرَ فَتَقعُدَ مَذمُومًا مَّخذُولاً (الإسراء 22)

جنھوں نے  اللہ کےرسولوں کو نہيں مانا اللہ نے انکو بھی کافر قرار ديا ہے اور انکے لیے دردناک عذاب ہے۔ اللہ نے فرمايا

أَلَم يَاتِكُم نَبَؤُا الَّذِينَ كَفَرُوا مِن قَبلُ ۖ فَذَاقوُا وَبَالَ أَمرِهِم وَلَهُم عَذََابٌ أَلِيمٌ ○ ذَالِكَ بِأَنَّهُ كَانَت تَاتِيهِم رُسُلُهُم بِالبَيِّنَاتِ فَقَالُوا أَبَشَرُ ُ يَهدُونَنَا فَكَفَرُوا وَتَوَلَّواۚ (التغابن 5- 6)

(کیا تمہیں ان لوگوں کی خبر نہیں پہنچی جنہوں نے اس سے پہلے کفر کیا اور پھر اپنی شامت اعمال کا مزا ﭽﮐﻬ  لیا؟ اور انکے لیے دردناک عذاب ہے يہ اس ليے کہ انکے رسول انکے پاس کھلی نشانياں ليکر آتے رہے  ليکن انھوں نے کہا "کيا بشر ہماری رہنمائی کريں گے؟" پھر انھوں نے کفر کيا اور پلٹ گئے)
         جنھوں نے موت کے بعد دوسری زندگی کا انکار کيا يعنی آخرت کو ماننے سے انکار کيا اللہ انکو بھی کافر قرار ديتا ہے ۔ سورہ رعد ميں اللہ نے نبی کريم صلی اللہ عليہ وسلم سے فرمايا

وَإِن تَعجَب فَعَجبٌ قَولُهُم أَءِذَا كُنَّا تُرَابًا أَءِنَّا لَفِى خَلقٍ جَدِيدٍ ۗ أُولَـٰٓئِكَ الَّذِينَ كَفَرُوا بِرَبِّهِمۖ  وَأُولٰٓئِكَ الأغلاَلُ فِى أَعنَاقِهِم ۚ وَأُولٰٓئِكَ أَصحَابُ النَّارِ هُم فِيهَا خَالِدُونَ (5)

(اگرآپکو تعجب کرنا ہے تو تعجب کے قابل انکا يہ قول ہے کہ "کيا جب ہم مٹی بن جائيں گے تو کيا ہم دوبارہ پيدا کييے جائيں گے؟" يہی لوگ اپنے رب کا انکار(کفر) کرنے والے ہيں ۔ اور یہ وہ لوگ ہیں جن کی گردنوں میں طوق پڑے ہوۓ ہیں ۔ یہ جہنمی ہیں اور وہ اس میں ہمیشہ رہیں گے)
         اللہ نے ايسے لوگوں کوبھی کافرقرار ديا ہے جنھوں نے اللہ کی آيات سنکر تکبر کيا اورقيامت کے بارے مين اپنے شبھے کا اظہار کيا (جاثيہ 31-32)۔ اسی طرح اللہ اور اسکے رسول اور اسکی آيات کے ساﺘﮭ تضحيک اور تمسخر کا انداز اختيار کرنا بھی کفرہے۔ اللہ نے فرمايا

وَلَئِن سَأَلتَهُم لَيَقُولُنَّ إِنَّمَا كُنَّا نَخُوضُ وَنَلعَبُ ۚ قُل أَبِاللهِ وَ ءَايَاتِهِ وَرَسُولِهِ كُنتُم تَستَهزِءُونَ ○ لاَ تَعتَذِرُواقَد كَفَرتُم بَعدَ إِيمَانِكُمۚ (التوبہ 65-66)

(اگر تم انسے پوچھوتو وہ کہيں گے کہ ہم تو صرف ہنسی اور دل لگی کررہےتھے ۔ پوچھوکيا اللہ اور اسکی آيات اور اسکے رسول کے ساﺘﮭ تم مذاق کررہے تھے؟ اب کوئی عذرنہ کرو تم نے يقينا ايمان کے بعد کفر کا ارتکاب کيا ہے)
اہل کتاب کا کفر: يہودی جوحضرت عيسیٰ  اور محمد صلی اللہ عليہ وسلم اور انپر اتری کتابوں کو نہيں مانتے اور عيسائی جو پيغمبر آخرالزماں اور قرآن کو نہيں مانتے يہ سب کافر ہيں ۔
         سورہ آل عمران ميں اللہ نے اہل کتاب کو حکم  ديا کہ قرآن پر ايمان لائيں (47) ليکن يہود نے قرآن کو اللہ کا کلام نہيں مانا اور اسطرح کفر کيا اور اللہ کے غضب اور ذلت آمیز عذاب کے مستحق ہو گۓ ( البقرہ 89-90)

      جب حضرت عيسیٰ نے يہود کو دعوت دی کہ اللہ کا تقویٰ اختيار کريں اور انکی اطاعت کريں کہ وہی سيدھا راستہ تھا تو يہود نے کفر کيا ۔ قرآن اسپر اسطرح روشنی ڈالتا ہے 

فَلَمَّآ أَحَسَّ عِيسَىٰ مِنهُم الكُفرَ قَالَ مَن أَنصَارِىٓ إِلَى اللهِۖ (آلِ عِمرَانَ 52)

(جب عيسیٰ نے محسوس کيا کہ وہ کفرکررہے تھے توانھوں نے پوچھا کہ اللہ کے کام ميں کون انکی مدد کرے گا؟)
چونکہ يہود  نے انکو پيغمبر تسليم نہيں کيا اور انکی اطاعت سے انکار کيا اس ليے انکے اس عمل کو کفر کہا گيا اورجنھوں نے انکی آواز پر لبيک کہا انکو مسلم کہا گيا  ۔ حضرت عيسیٰ اپنے وقت کے پيغمبر تھے اور انجيل انپر نازل ہوئی تھی  اور يہود جو اہل کتاب تھے اور رومی جومشرک تھے اور ستاروں کی پوجا کرتے تھے دونوں نے حضرت عيسیٰ کو پيغمبر ماننے سے انکار کيا تھا اور انکی جان کے دشمن بن گۓ تھے اس ليے اللہ نے دونوں کو کافر گردانا اور حضرت عيسیٰ کوتسلی دی کہ وہ پريشان نہ ہوں ۔ اللہ نے فرمايا

إِذ قَا لَ اللهُ يَـٰعِيسَىٰٓ إِنِّى مُتَوَفِّيكَ وَرَافِعُكَ إِلَىَّ وَمُطَهِّرُكَ مِنَ الَّذِينَ كَفَرُوا (آل عمران 55)

(جب اللہ نے کہا کہ "اے عیسیٰ میں تجھکو واپس بلالوں گا اور تجھو اپنی طرف اٹھالوں گا اور جنھوں نے کفر کیا ہے ان سے تجھے پاک کردوں گا)
            مدينے ميں جب نبی کريم صلی اللہ عليہ وسلم نے جنگ احد کے بعد يہودی قبيلے بنو نظير کو اسکی سازشی حرکات اور غداری کی بنا پر جلاوطن کيا تھا تو اللہ نے اسکوکافر قرار ديتے ہوۓ اسکا تذکرہ اسطرح کيا ہے

هُوَ الَّذِىٓ أَخرَجَ الَّذِينَ كَفََرُوا مِن أَهلِ الكِتَابِ مِن دِيَارِهِم لِأَوَّلِ الحَشرِۚ (الحشر 2)
(وہی تو ہے جسنے اہل کتاب کافروں کو پہلے ہی مڈبھيڑ ميں انکے گھروں سے نکال باہر کيا)
اللہ نے عيسائيوں کو بھی کافرقرار ديتے ہوے فرمايا

لَقَد كَفَرَ الَّذِينَ قَالُوٓا إِنَّ اللهَ هُوَ المَسِيحُ ابنُ مَريَمَۚ  (المآئدہ 17،72)

(يقينا کفر کيا ان لوگوں نے جنھوں نے کہا کہ اللہ مسيح ابن مریم ہی ہے)
اسی طرح اللہ نے اسی سورۃ ميں مزيد فرمايا کہ جنھوں نے يہ کہا کہ اللہ تين ميں کاايک ہے انھوں نے بھی کفر کیا ۔ اور آگے فرمایا کہ اگر یہ لوگ باز نہ آۓ تو جس جس نے کفر کیا ہے اسکو دردناک سزادی جائیگی (73)

         اللہ نے اس سے منع کيا ہے کہ اسکے ساﺘﮭ  کسی دوسرے کو الٰہ بنايا جاۓ (اسراء 39) اسکے باوجود يہود کہتے ہين کہ عزير اللہ کے بيٹے ہيں اور عيسائی کہتے ہيں کہ مسيح اللہ کے بيٹے ہيں ۔ يہ دونوں گذرے ہوۓ کافروں کے نقش قدم پر چل رہے ہيں (التوبہ 30) ۔ انھوں نے اللہ کو چھوڑ کر اپنے علمآء اور مشآئخ کو رب بناليا ہے (التوبہ 31) ۔ اسطرح دونوں شرک کے مرتکب ہيں ۔ 

         البتہ ان اہل کتاب کے اعما ل کا پورا اجرد یا جاۓ گا جو اللہ ، اسکی آیات اور آخرت پرایمان لاتے ہیں اورعمل صالح کرتے ہیں ۔ اللہ نے فرمایا
لَيسُوا سَوَآءً ۗ  مِّن أَهلِ الكِتَابِ أُمَّةُ ُ قَآئِمَةُ ُ يَتلُونَ ءَايَاتِ اللهِ ءَانَآءَ الَّيلِ وَهُم يَسجُدُونَ ○ يُؤمِنُونَ بِاللهِ وَاليَومِ الآخِرِ وَيَأمُرُونَ بِالمَعرُوفِ وَ يَنهَونَ عَنِ المُنكَرِ وَيُسَارِعُونَ فِى الخَيرَاتِ وَ أُولَـٰٓئِكَ مِنَ الصَّالِحِينَ ○ وَمَا يَفعَلُوا مِن خَيرٍ فَلَن يُكفَرُوهُ ۗ  (آل عمران 113-115)
(اور سب ایک طرح نہیں ہیں ۔ اہل کتاب میں سے ایک گروہ سیدھے راستے پر ہے ۔ یہ لوگ راتیں اللہ کی آیات پڑھنے اور سجدوں میں گذارتے ہیں ۔ اللہ اور یوم آخرت پر ایمان لاتے ہیں اور نیکی کا حکم دیتے اور برائیوں سے منع کرتے ہیں اور بھلائی کے کاموں میں سرگرم رہتے ہیں ۔ اور یہی لوگ صالحین میں سے ہیں ۔ اور جوبھی نیک عمل کریں گے اسے رد نہیں کیا جائے گا)

         يہ بات واضح ہو جانے کے بعد کہ ہروہ شخص خواہ وہ کسی گروہ، مذہب، يا عقيدے کا حامل ہو جو ايک اللہ کو نہيں مانتا يا اسکے ساﺘﮭ کسی دوسرے کو شريک کرتا ہے يا کسی بھی ايک رسول يا کسی بھی ايک آسمانی کتاب کو نہيں مانتا يا ان سب ميں سے کسی ايک کی تضحيک کرتا ہے يا آخرت کا انکار کرتا ہے کافر ہے اب ہم دیکھیں گے کہ اسکا کوئی عمل اللہ قبول نہيں کرےگا۔        

کافرکےعمل صالح کی حقیقت: اب ہم اسکا مطالعہ کريں گے کہ اگر کوئی کافر دنيا ميں نيک عمل کرتا ہے تو کيا آخرت ميں اسے اسکا اجرملے گا ۔ اوپر ہم يہ مطالعہ کر چکے ہيں کہ مسلم کے علاوہ اورکسی کے پاس ايمان نہيں ہے لھذا وہ انعام کا حقدار کيسے ہو سکتا ہے؟ 

         پہلی بات تو یہ ہے کہ اچھے کام کرنے والا اگرکفرپرمرتا ہے تو يہ سارے کام رائیگاں جائيں گے ۔ اللہ مختلف انداز سے يہ با ت واضح کرتا ہے ۔ ايک جگہ اللہ نے فرمايا

إِنَّ الَّذِينَ كَفَرُوا لَن تُغنِىَ عَنهُم أَموَالُهُم وَلآ أَولادُهُم مِّنَ اللهِ شَيئًا ۖ  (آل عمران 116)                           
   (جوکافر ہيں تو انکے ما ل اور نہ انکی اولاد انکو اللہ سے بچا سکيں گے)
يعنی کافرکے دنياوی وسائل ﮐﭽﻬ کام نہ آئيں گے ۔ اسی طرح اللہ نے ایک اور جگہ فرمایا

إِنَّ الَّذِينَ كَفَرُوا وَ مَاتُوا وَهثم كُفَّارٌ فَلَن يُّقبَلَ مِن أَحَدِهِم مِّل ءُالأَرضِ ذَهَبًا وَّلَوِافتَدٰى بِِهِ ۚ (آل عمران 91)

(جن لوگوں نے کفر کیا اور کفرہی کی حالت میں جان دی انمیں سے کوئی اگر اپنے آپ کو سزا سے بچانے کے لیے روۓ زمین بھرکربھی سونا فدیہ میں دے تو اسے قبول نہ کیا جائیگا)

اسی طرح اللہ نے ایک اور جگہ فرمایا " جن لوگوں نے کفر کیا اور کفرہی کی حالت میں جان دی انپر اللہ اور فرشتوں اورتمام انسانوں کی لعنت ہے" (البقرہ 161)        
 کافروں کے ما ل خرچ کرنے کے بارے ميں فرمايا

مَثَلُ مَا يُنفِقُونَ فِى هَـٰذِهِ الحَيَوٰةِ الدُّنيَا كَمَثَلِ رِيحٍ فِيهَا صِرٌّ أَصَابَت حَرثَ قَومٍ ظَلَمُوٓا أَنفُسَهُم فَأَهلَكَتهُ ۚ (آل عمران 117)
(جوﮐﭽﻬ يہ اس دنياوی زندگی ميں خرچ کرتے ہيں اسکی مثا ل اس پالے سے بھری ہوا کی مانند ہے جواپنے اوپرظلم کرنے والوں کی کھيتيوں پر چلے اورانہيں تباہ کردے)
يعنی کافر نے اپنی انفاق کی کھيتی خود ہی تباہ کرلی اور اپنےاوپريہ ظلم اسنےاپنے کفرکی وجہ سے خود ہی کيا ہے۔

ايک اورجگہ اللہ نے فرمايا کہ جوايمان لانے سے انکار کرتاہے وہ اپنا عمل خود ضائع کرتاہے ۔ فرمايا

وََمَن يَكفُر بِالإِيمَانِ فَقَد حَبِطَ عَمَلُهُ (المآئِدَه 5)
ايک دوسری جگہ اللہ نے فرمايا 

وَالَّذِينَ كَذَّبُوا بِِئَايَاتِنَا وَلِقَآءِ الأَخِرَةِ حَبِطَت أَعمَالُهُم ۚ (الاعراف 147)

(جنھوں نے ہماری آيات اور آخرت کی پیشی کو جھٹلايا انکے اعمال ضائع ہو گئے)
ايک اورجگہ اللہ نے فرمايا کہ 

َاكَانَ لِلمُشرِكِينَ أَن يَعمَرُوا مَسَاجِدَ اللهِ شَاهِدِينَ عَلَىٰٓ انفُسِهِم بِالكُفرۚ أُولَـٰٓئِكَ حَبِطَتَ أَعمَالُهُم وَ فِى النَّارِ هُم خَالِدُونَ (التوبه 17)
(مشرکین کا یہ کام نہیں کہ وہ اللہ کی مسجدوں کے مجاور اور خادم بنیں جبکہ وہ خود اپنے اوپر شرک کی گواہی دیرہے ہیں ۔ انکے تو سارے اعمال ضائع ہو گئے اور جہنم میں انہیں ہمیشہ رہنا ہے)
يعنی مسجديں بنانا اور انکی زيارت کرنا جيسے اچھےاعمال بھی کفر کی وجہ سے ضائع ہوجاتے ہيں ۔ اسی سورۃ توبہ ميں آ گے چل کر اللہ کہتا ہے کہ جنھوں نے اللہ اور اسکے رسول کا کفر کيا انکا انفاق قبول نہيں (54) ۔ یعنی کافر جتنا چاہے انفاق کرلے اسکا اسے کوئی اجر نہیں ملے گا ۔ 

ايک اورجگہ اللہ نے فرمايا کہ جوکافر ہیں انکے اعمال راﮐﻬ کی مانند ہیں جنھیں ہوا اڑادیتی ہے ۔ فرمایا 
مَّثَلُ الَّذِينَ كَفَرُوا بِرَبِّهِم ۖ  أَعمَالُهُم كَرَمَادٍ اشتَدَّت بِهِ الرِّيحُ فِى يَومٍ عَاصِفٍ ۖ  لاَّ يَقدِرُونَ مِمَّا كَسَبُوا عَلَىٰ شَيءٍ ۚ (ابراهيم 18)

(اپنے رب سے کفر کرنے والوں کے اعمال کی مثال اس راﮐﻬ کی سی ہے جسے ایک طوفانی دن کی آندھی نے اڑادیا ہو ۔ وہ اپنے کیے کا ﮐﭽﻬ بھی پھل نہ پا سکیں گے)
       ايک اورجگہ اللہ نبی کريم صلی اللہ عليہ وسلم سے کہتا ہے کہ کہد یجییے " کیا  ہم تمہیں بتائیں کہ اپنے اعمال میں سب سے زیادہ نقصان اٹھانے والے کون ہیں؟ وہ جنکی دنیاوی زندگی میں ساری جدوجہد بھٹکی رہی اور وہ سمجھتے رہے کہ وہ اچھائیاں کررہے ہیں ۔ یہ وہ لوگ ہیں جنھوں  نے اپنے رب کی آیات کو اوراسکے حضور پیشی کو ماننے سے انکار کیا ۔ اس لیے انکے سارے اعمال ضائع ہو گئے (الکہف 103-104) 

         سورۃ نور میں اللہ ایک اور مثال سے کافر کے اعمال کو بے نتیجہ قرار دیتا ہے ۔ فرمایا
وَالَّذِينَ كَفَرُوٓاأَعمَالُهُم كَسَرَابِ ۭ بَقِيعةٍ يَحسَبَهُ الظَّمئَانُ مَآءً حَتَّىٰٓ إِذَا جَآءَهُ لَم يَجِدهُ شَيئًا (39)

(جنھوں نے کفر کیا انکے اعمال کی مثال ایسی ہے جیسے صحرا کا سراب کہ پیاسےنے اسے پانی سمجھا مگر جب وہاں پہنچا تو ﮐﭽﻬ نہ پایا)
اسی سورۃ میں اسکے بعد والی ایت میں اللہ ایک اور مثال د یتاہے ۔ فرمایا "یا پھر ایک گہرے سمندر میں اندھیرا کہ اوپر ایک موج چھائی ہوئی ہے اسپر ایک اور موج اور اسکے اوپر بادل ۔ تاریکی پر تاریکی چھائی ہوئی ہے آدمی اپنا ہاﺘﮭ نکالے تو اسے بھی نہ دﻴﮐﮭ پاۓ  جسے اللہ روشنی نہ دے تواسکے لیے کوئی روشنی نہیں"  
         کافراپنے زعم میں خوش ہے کہ اگر قیامت قائم ہوگی تواسکے پاس اچھے اعمال ہیں مگر اللہ انکے اعمال کی حقیقت انکو بتادیگا ۔ فرمایا
وََلَئِن رُّجِعتُ إِلَىٰ رَبِّىٓ إِنَّ لى عِندَهُ لَلحُسنَىٰ ۚ فَلَنُنَبِّئَنَّ الَّذِينَ كَفَرُوا بِمَا عَمِلُواۚ وَلَنُذِيقَنَّهُم مِّنَ  عَذَابٍ غَلِيظٍ (فصلت 50)
(اور اگر اپنے رب کی طرف پلٹایاگیا تو اسکے پاس میرے لیے عمدہ چیزیں ہیں ۔ حالاں کہ کفر کرنے والوں کو ہم بتادیں گے کہ وہ کیا کرکے آئے ہیں اور ہم انھیں بڑے گندے عذاب کا مزا چکھائیں گے)
         ايک اورجگہ اللہ نے فرمايا کہ جنھوں نے کفر کیا انکے لیے تباہی ہے اورانکے اعمال ضائع ہو گئے ۔ فرمایا

وَالَّذِينَ كَفَرُوا فَتَعسًا لَّهُم وَأًَضَلَّ أَعمَالَهُم ○ ذَالِكَ بِأَنَّهُم كَرِهُوا مَآأَنزَلَ اللهُ فَأَحبَطَ أَعمَالَهُم (محمد 8-9)

(جن لوگوں نے کفر کیا انکے لیے بربادی ہے اور اللہ نے اعمال بھٹکادیے کیونکہ انھوں نے اس چیز کوناپسند کیا جسے اللہ نے نازل کیا لھذا انکے اعمال ضائع کردیے)
         یہ بات اچھی طرح جان لینی چاہیے کہ اللہ اپنے کسی بندے کے ساﺘﮭ ظلم نہیں کرتا ۔ اللہ کے نظام زندگی میں کفر کھلی بغاوت ہے۔ اللہ نےبندوں کو پیشگی آگاہ کردیا ہے کہ اگر وہ کفرکا رویہ اختیارکریں گےتوآخرت میں اپنے کو بچا نہ سکیں گے۔ فرمایا 
فَكَيفَ تَتَّقُونَ إِن كَفَرتُم يَومًا يَجعَلُ الوِلدَانَ شِيبًا (المُزَّمِّل 17)

(اگرتم  کفرکرتے ہو تواس دن کيسے بچوگے جوبچوں کے بال سفيد کرديگا ؟)
اب اگراس آگاہی کے باوجود اچھے عمل کرنے والا اللہ کے سامنے باغی یعنی کافرکی حیثیت سےپکڑا ہوا آتا ہے اوربغاوت کی سزا ذلت وخواری کی موت پاتاہے تویہ اسکے اپنے اوپرخودکردہ ظلم کا نتیجہ ہوتاہے ع  جان من خود کردہ ایست خود کردہ را تدبیر نیست 
یہی بات اللہ ہمیں بتاتا ہے جب وہ کہتا ہے کہ

وَمَاظَلَمَهُمُ اللهُُ وَلاكِن أَنفُسَهُم يَظلِمُونَ (آل عمران 117)
اللہ نے انپر ظلم نہیں کیا درحقیقت یہ خود اپنے اوپرظلم کررہے ہیں
کیا ہم دنیا میں نہیں دیکھتے کہ انصاف کرنے والی عدالت ملک کے باغی کوسخت ترین سزادیتی ہے خواہ اسنے کتنے ہی اچھے کام کیے ہوں ۔ اللہ غالبا" ایسے ہی مدافعین کفر سے پوچھتا ہے کہ دنیا میں جتنا چاہو کافروں کا دفاع کرلولیکن قیامت کے دن اللہ کے سامنے کون انکا دفاع کرے گا؟

هَـٰٓـأَنتُم هَـٰٓؤُلآءِ جَا دَلتُم عَنهُم فِى الحَيَـٰوةِ الدُّنيَا فَمَن يُجَادِلُ اللهَ عَنهُم يَومَ القِيَامَةِ أَم مَّن يَكُونُ عَلَيهِم وَكِيلاً (النسآء 109)

(ھاں!ایسے لوگوں کے دفاع میں تم دنیا میں بحثیں کرلو مگر قیامت کے دن اللہ سے کون انکے دفاع میں بحث کرے گا یا کون انکے معاملات کا وکیل ہوگا؟)
مختصریہ کہ اللہ اسلام کے علاوہ کسی اور د ین یاطرززندگی کوقبول نہیں کرتا خواہ ایمان سے مبرا ایسی طرززندگی میں کتنے ہی ایسے کام کیے جائیں جواسلام میں بھی اعمال صالح شمارہوتےہوں۔ 

وَمَن يَبتَغِ غَيرَالإِسلاَمَ دِينًا فَلَن يُقبَلَ مَنهُ ۚ وَهُوَفِى الأَخِرَةِ مِنَ الخَاسِرِينَ (آل عمران 85)
(اور جو اسلام کے سوا کوئی اورطریقہ اختیار کرنا چاہے اسکا وہ طریقہ ہرگز قبول نہیں کیا جائے گا اورآخرت میں وہ نقصان اٹھانے والوں میں ہوگا)
         دوسری بات جسکا جاننا بھی ضروری ہے وہ یہ ہے کہ جب ایک مومن بھی اس نیت کے ساﺘﻬ  عمل صالح کرے کہ آخرت میں اسکا اجرملے تبھی اللہ اسکے عمل کی قدر کرے گا ۔ اللہ فرماتا ہے

وَمَن أَرَادَ الأَخِرَةَ وَ سَعَىٰ لَهَا سَعيَهَا وَ هُوَ مُؤمِنُ ُ فَأُولَـٰٓئِكَ كَانَ سَعيُهُم مَّشكُورًا (الإِسراء 19) 
اوراسکی اچھی تشریح وہ حدیث ہے جسمیں بتایا گیا ہے کہ اللہ نے ایک عالم ، ایک سخی ، اور ایک مجاھد کو اس لیے جہنم کی نذر کردیا کہ ان تینوں افراد نے بظاہر دنیا میں جو اچھے کام کیے تھے وہ آخرت میں اجر کی نیت سے نہیں بلکہ دنیا میں تعریف و تحسین کے حصول کی خواہش کے تحت کیے تھے ۔
وماعلينا إلاالبلاغ المبين والعاقبة للمتقين والحمد لله رب العالمين والسلام على اشرف الانبيا والمرسلين

